
ᒪᓕᒐᑎᒍᑦ ᐱᔪᓐᓇᖕᓂᖃᖕᑎᑕᐅᓂᖅ 
 
ᒪᓕᒐᐃᑦ ᐊᐅᓚᑦᑎᔾᔪᑕᐅᔪᑦ ᐱᓕᕆᐊᖑᓂᖏᓐᓂᑦ ᐋᓐᓂᐊᓯᐅᑎᓕᕆᓂᖕᓂᑦ ᓄᓇᕗᒻᒥᑦ 
ᐱᔭᐅᓚᐅᖅᓯᒪᕗᑦ ᓄᓇᑦᑎᐊᒥᑦ (ᓄᓇᕗᑦ ᒪᓕᒐᖏᑎᑐᑦ) ᒪᓕᒃᖢᑎᒃ ᓄᓇᕘᑉ ᐱᖁᔮᓂᑦ. ᑖᓐᓇ 
ᐋᓐᓂᐊᓯᐅᑎᓕᕆᓂᖕᒧᑦ ᐱᖁᔭᖅ (ᑭᖑᓂᐊᒍᑦ, "ᐱᖁᔭᖅ") ᐊᐅᓚᑦᑎᔾᔪᑕᐅᕗᖅ ᐊᑐᖅᑐᓂᑦ 
ᓄᓇᕗᒻᒥᑦ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᓇᓪᓕᐅᒃᑯᒫᓄᑦ ᐸᕐᓇᐅᑎᒥᑦ ᐊᑭᓕᐅᑕᐅᕙᒃᑐᓄᓪᓗ 
ᐃᑲᔫᑕᐅᓲᑦ ᓇᓪᓕᐅᒃᑯᒻᒫᖅᓯᒪᔪᓄᑦ ᐋᓐᓂᐊᓯᐅᑎᓄᑦ ᐱᔨᑦᑎᕋᐅᑎᓄᑦ. 
 
ᐊᑖᓂ 23(1) ᐱᖁᔭᒥᑦ ᐱᔭᕆᐊᖃᖅᑎᑦᑎᕗᖅ ᒥᓂᔅᑕᒥᑦ ᑲᒪᒋᔭᓕᒃ ᐱᖁᔭᓂᑦ ᑎᒃᑯᐊᖅᓯᓂᐊᕐᓗᓂ 
ᑐᑯᒥᐊᒃᑎᑦᑎᔨᒥᑦ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᓇᓪᓕᐅᒃᑯᒻᒫᓕᕆᔨᒥᑦ (ᑖᓐᓇ "ᑐᑭᒧᐊᒃᑎᑦᑎᔨ"). 
ᑐᑭᒧᐊᒃᑎᑦᑎᔨ ᑲᒪᒋᔭᖃᖅᐳᖅ ᐊᑐᖅᑕᐅᑎᑦᑎᓂᖕᒥᑦ ᐱᖁᔭᒥᑦ ᒪᓕᒐᒃᓴᓂᒡᓗ ᐃᒫᒃ:  

(a) ᖃᐅᔨᓴᖕᓂᖕᓂᑦ ᑭᒃᑯᑦ ᐊᑐᕈᓐᓇᖕᒪᖔᖏᑦ ᓇᓪᓕᐅᒃᑯᒻᒫᓄᑦ ᐱᔨᑦᑎᕋᐅᑎᓂᑦ; 
(b) ᖃᐅᔨᓴᖕᓂᖕᓂᑦ ᐊᑭᓕᒐᒃᓴᓂᑦ ᓇᓪᓕᐅᒃᑯᒻᒫᓄᑦ ᐱᔨᑦᑎᕋᐅᑎᓄᑦ; ᐊᒻᒪᓗ 
(c) ᐊᖏᖅᓯᓂᖕᓂᑦ ᐊᑭᓕᐅᑎᓂᑦ ᖃᐅᔨᓴᖅᑕᐅᕌᓂᒃᓯᒪᔪᓂᑦ ᒪᓕᒃᓗᑎᑦ ᐊᑖᓂ (b) 

ᑲᑎᖅᓱᖅᓯᒪᔪᑦ ᑮᓇᐅᔭᓕᐊᓂᑦ; 
(i) ᐋᓐᓂᐊᓯᐅᑎᓕᕆᔨᒧᑦ ᓇᓪᓕᐅᒃᑯᒻᒫᑎᒍᑦ ᐱᔨᑦᑎᕋᖅᓯᒪᔪᓂᑦ ᐃᓄᖕᒧᓪᓘᓐᓃᑦ 

ᑭᒡᒐᖅᑐᐃᓪᓗᓂ; ᐅᕝᕙᓘᓐᓃᑦ  
(ii) ᓇᓪᓕᐅᒃᑯᒻᒫᖅᑕᐅᓯᒪᔪᒧᑦ ᓇᓪᓕᐅᒃᑯᒻᒫᕈᑎᓂᑦ ᐱᔨᑦᑎᕋᖅᑕᐅᕌᓂᒃᓯᒪᔪᒧᑦ 

ᒪᓕᒃᓗᓂ ᑎᑎᕋᖅᓯᒪᓂᖓ 5 ᐱᖁᔭᕐᒥ. 
 
ᐊᑖᓂ 24−ᒥᑦ ᑐᑭᒧᐊᒃᑎᑦᑎᔨ ᑐᓂᓯᖃᑦᑕᕆᐊᖃᖅᐳᖅ ᐊᕐᕌᒍᑕᒫᖅᓯᐅᑎᒥᑦ ᐅᓂᒃᑳᓂᑦ ᐊᐅᓚᑕᓂᑦ 
ᐋᓐᓂᐊᓯᐅᑎᓕᕆᓂᖕᒧᑦ ᐸᕐᓇᐅᑖᓂ (ᓄᓇᕗᒻᒥᑦ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᓇᓪᓕᐅᒃᑯᒻᒫᓄᑦ 
ᐸᕐᓇᐅᑎᑦ) ᒥᓂᔅᑕᒧᑦ ᓴᖅᑭᑕᐅᓂᐊᕐᓗᓂ ᒪᓕᒐᓕᐅᕐᕕᖕᒧᑦ.   
 
ᕿᒥᕐᕈᔭᐅᓂᖏᑦ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᐱᔨᑦᑎᕋᐅᑎᓂᑦ ᓄᓇᕗᒻᒥᑦ 
 
ᐊᐅᓚᑕᐅᓂᖏᑦ ᐱᓕᕆᐊᖑᓂᖏᓪᓗ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᐱᔨᑦᑎᕋᐅᑎᓂᑦ ᓄᓇᕗᒻᒥᑦ 
ᐃᓚᓕᐅᔾᔭᐅᓯᒪᔪᑦ ᑕᒪᐃᓐᓂᒃ ᐊᐅᓚᑕᓂᑦ ᐋᓐᓂᐊᖃᖕᓇᙱᑦᑐᓕᕆᔨᒃᑯᓐᓂᑦ (ᑖᓐᓇ 
"ᐱᓕᕆᕝᕕᒃ"). ᐱᓕᕆᕝᕕᐅᔪᖅ ᐊᕕᒃᑐᖅᓯᒪᔪᓂᑦ ᑎᑎᕋᕐᕕᖃᐅᖅᐳᑦ ᑕᒪᐃᓐᓂᒃ ᓄᓇᕘᑉ 
ᐱᖓᓱᐃᓕᖓᔭᖓᑎᒍᑦ, ᐊᐅᓚᑦᑎᔪᑦ ᐱᓕᕆᐊᖑᓂᖏᓐᓂᑦ ᐋᓐᓂᐊᖃᖕᓇᙱᑐᓕᕆᓂᖕᒥᑦ 
ᐊᕕᒃᑐᖅᓯᒪᕝᕕᒋᔭᖏᓐᓂᑦ. ᑖᒃᑯᐊ ᑎᑎᕋᕐᕖᑦ ᐸᖕᓂᖅᑑᒦᑦᑐᑦ (ᕿᑭᖅᑖᓗᖕᒥᑦ), ᖃᖏᖅᖠᓂᖕᒥᑦ 
(ᑭᕙᓪᓕᖕᒥᑦ), ᐃᖃᓗᒃᑑᑦᑎᐊᓂᓪᓗ (ᕿᑎᖕᒥᐅᓂᑦ). ᐃᖃᓗᖕᓂᓪᓕ ᐊᐅᓚᑕᑦ ᐱᓕᕆᐊᖑᔪᑦ 
ᐃᓛᒃᑰᖓᓪᓗᑎᒃ. 
 
ᐋᓐᓂᐊᖃᖕᓇᙱᑦᑐᓕᕆᓂᖅ ᓄᓇᕗᒻᒥᑦ ᐋᖅᑭᒃᓯᒪᔪᑦ ᐋᓐᓂᐊᖃᖕᓇᙱᑦᑐᓕᕆᔾᔪᑎᑐᐃᓐᓇᖕᓂᑦ; 
ᐆᒃᑑᑎᒋᓗᒍ, ᓘᒃᑖᓕᐊᖕᓃᑦ, ᐅᖃᖃᑎᖃᕐᓂᖅ ᐋᓐᓂᐊᓯᐅᑎᓂᑦ ᐋᓐᓂᐊᓯᐅᑎᒻᒪᕆᖕᓂᓪᓘᓐᓃᑦ, 

ᐅᖃᐅᔾᔪᖅᑕᐅᓂᖅ ᐄᔭᒐᓕᕆᔨᓂᑦ ᐃᓚᒋᕙᖏᑦ ᐋᓐᓂᐊᖃᖕᓇᙱᑦᑐᓕᕆᔾᔪᑎᑐᐃᓐᓇᖕᓂᑦ 
ᐱᔨᑦᑎᕋᐅᑎᓂᑦ. 24−ᓂᑦ ᐋᓐᓂᐊᕕᖃᐅᖅᐳᖅ ᓄᓇᓕᖕᓂᑦ ᓄᓇᕗᓕᒫᓂᑦ, ᐃᓚᓕᐅᑎᓪᓗᒋᑦ 
ᐊᕕᒃᑐᖅᓯᒪᔪᓃᑦᑐᑦ ᑲᖏᖅᖠᓂᖕᒥᑦ ᐃᖃᓗᒃᑑᑦᑎᐊᓂᓪᓗ, ᒪᕐᕉᒃ ᐋᓐᓂᐊᕖᒃ (ᐃᖃᓗᖕᓂᑦ 
ᑲᖏᖅᖠᓂᖕᒥᓪᓗ), ᓘᒃᑖᓕᐊᕐᕕᒃ ᐊᑕᐅᓯᖅ (ᐃᖃᓗᖕᓂᑦ) ᐊᑕᐅᓯᕐᓗ ᐋᓐᓂᐊᕕᐊᓗᒃ 
(ᐃᖃᓗᖕᓂᑦ). ᐱᔨᑦᑎᕋᐅᑏᑦ ᕿᑭᖅᑕᓂᑦ ᐋᓐᓂᐊᕕᐊᓗᐊᓂᑦ ᐱᑕᖃᖅᐳᑦ ᐃᑲᕐᕋᓄᑦ 24−ᓄᑦ 
ᑐᐊᕕᖕᓇᖅᑐᓕᕆᕝᕕᖕᒥᑦ, ᐅᓂᒃᓯᒪᕝᕕᒃ (ᓇᔾᔨᔪᓕᕆᔨᑦ, ᓄᑕᖅᑲᓅᖓᔪᓂᑦ ᐃᓐᓇᐅᓗᐊᓕᖅᑐᓂᒡᓗ 
ᐸᖅᑭᓂᖅ), ᐱᓚᒃᑐᐃᕕᒃ, ᖃᐅᔨᓴᕐᕕᒃ, ᑕᕐᕋᖅᑐᐃᕕᒃ, ᐳᕙᓕᕆᔨᓪᓗ. 
 
ᓄᓇᕗᒻᒥ ᐋᓐᓂᐊᓯᐅᑎᓕᕆᔨᓪᓗᐊᑕᖏᑦ ᓘᒃᑖᖑᕗᑦ ᓄᓇᓕᖕᓂᓪᓗ ᐋᓐᓂᐊᓯᐅᑏᑦ. 
ᐱᓕᕆᕝᕕᐅᔪᖅ ᐃᖅᑲᓇᐃᔭᖅᑎᒃᓴᖅᓯᐅᖃᑦᑕᖅᐳᑦ ᓂᕈᐊᖅᐸᒃᖢᑎᒡᓗ ᓇᖕᒥᓂᖅ 
ᐋᓐᓂᐊᓯᐅᑎᒃᓴᖏᓐᓂᑦ ᓘᒃᑖᓂᒡᓗ. ᖃᐅᔨᒪᔨᑕᐅᔪᑦ ᓘᑦᑖᑦ ᐊᑐᖅᑕᐅᕙᑦᑐᑦ ᓄᓇᕗᑦ 
ᑕᑯᔭᐅᖁᔭᐅᕕᖏᓐᓂᑦ ᐋᑐᕚᒥᑦ, ᐅᐃᓂᐸᐃᒡᒥ, ᔭᓗᓇᐃᕝᒥ, ᐃᑦᒪᓐᑕᓐᒥᓪᓗ.  
 
ᐊᒥᓲᓂᖅᓴᑦ ᐊᑕᐅᓯᖕᒥᑦ ᐱᖓᓱᓂᙶᖅᑐᑦ ᐱᓕᕆᕝᕕᐅᑉ ᐊᐅᓚᑦᑎᓂᖕᒧᑦ ᐊᑐᒐᒃᓴᖏᑦ 
ᐊᑭᓕᐅᑕᐅᖃᑦᑕᖅᐳᑦ ᐋᓐᓂᐊᕕᓕᐊᕈᑎᓄᑦ ᖃᖓᑦᑕᐅᑎᓂ ($90.7 ᒥᓕᐊᓐ) ᓘᒃᑖᓄᓪᓗ 
ᐋᓐᓂᐊᕕᒡᔪᐊᓄᓪᓗ ($70.7 ᒥᓕᐊᓐ) ᓄᓇᕘᑉ ᓯᓚᑖᓄᑦ. ᓄᓇᕘᑉ ᐃᓄᑭᓗᐊᖕᓂᖏᓐᓄᑦ 
ᐱᖃᑦᑎᐊᕋᑎᒡᓗ ᐋᓐᓂᐊᓯᐅᑎᓕᕆᔾᔪᑎᓄᑦ ᒪᑭᒪᐅᑎᓂᑦ (ᓲᕐᓗ ᑕᕐᕋᖅᑑᑎᑦ 
ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᐃᖅᑲᓇᐃᔭᖅᑐᓕᕆᔨᓂᑦ) ᐊᑐᐃᓐᓇᐅᖏᓐᓂᖏᓐᓄᑦ 
ᐋᓐᓂᐊᕕᐊᓗᓕᐊᕆᐊᓖᑦ ᖃᐅᔨᒪᔨᑕᐅᔪᑦ ᓘᑦᑖᓄᑦ ᑕᑯᔭᖅᑐᕆᐊᖃᒐᔪᒃᑐᑦ ᓄᓇᕘᑉ 
ᓯᓚᑖᓄᙵᐅᓗᑎᒃ. ᒪᕐᕉᒃ ᐋᓐᓂᐊᕖᒃ ᐊᕕᒃᑐᖅᓯᒪᔪᒥᑦ (ᑲᖏᖅᖠᓂᖅ ᐃᖃᓗᒃᑑᑦᑎᐊᓪᓗ) 
ᕿᑭᖅᑕᓂ ᐋᓐᓂᐊᕕᐊᓗᐊᓗ, ᓄᓇᕗᒻᒥᑦ ᐱᕈᖅᓴᐃᓇᓱᒃᑲᓗᐊᖅᐳᑦ ᐃᓗᐊᓂ 
ᐱᕚᓪᓕᖅᑎᓪᓗᓂᔾᔪᒡᓗ ᐊᔾᔨᒌᙱᑦᑑᑎᑦ ᐱᔨᑦᑎᕋᐅᑏᑦ ᐊᑐᖅᑕᐅᔪᓐᓇᕋᔭᖅᑐᑦ ᓄᓇᕗᒻᒥᑦ.   
 
ᓄᓇᕗᒻᒥ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᓇᓪᓕᐅᒃᑯᒫᓄᑦ ᐸᕐᓇᐅᑎᑦ 
 
ᑖᓐᓇ ᐱᖁᔭᖅ ᐊᐅᓚᑦᑎᔪᖅ ᑭᓇᒥᒃ ᓄᓇᕗᒻᒥᑦ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᓇᓪᓕᐅᒃᑯᒫᓄᑦ 
ᐸᕐᓇᐅᑎᖃᖅᑐᓄᑦ ᐊᑭᓕᐅᑕᐅᕙᒃᑐᓄᓪᓗ ᐃᑲᔫᑕᐅᓲᑦ ᓇᓪᓕᐅᒃᑯᒻᒫᖅᓯᒪᔪᓄᑦ ᐋᓐᓂᐊᓯᐅᑎᓄᑦ 
ᐱᔨᑦᑎᕋᐅᑎᓄᑦ. ᓄᓇᕗᒻᒥ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᓇᓪᓕᐅᒃᑯᒫᓄᑦ ᐸᕐᓇᐅᑖ ᑲᒪᒋᔭᐅᕗᖅ 
ᐱᓕᕆᕝᕕᖕᒧᑦ ᑮᓇᐅᔭᕆᐊᕋᓱᐊᕋᑎᒃ.  ᓇᓪᓕᐊᒃᑯᒻᒫᖅᓯᒪᔪᑦ ᐋᓐᓂᐊᕕᖕᒥᑦ ᐱᔨᑦᑎᕋᐅᑏᑦ 
ᓄᓇᕗᒻᒥᙶᖅᐸᒃᐳᑦ ᐊᓯᐊᒍᑦ ᒪᓕᒐᑎᒍᑦ ᐊᔪᙱᓐᓂᕆᔭᓂᑦ − ᐋᓐᓂᐊᕕᐊᓗᖕᒥᑦ ᓇᓪᓕᐅᒃᑯᒻᒫᑦ 
ᐋᓐᓂᐊᖃᖕᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᐊᖑᓂᖓᑕ ᐱᖁᔮᓂᑦ. 
 
 
ᐊᑐᖅᐸᒃᑐᖅ 

ᒫᑦᓯ 31, 2019−ᖑᓕᖅᑎᓪᓗᒍ, 38,824 ᐃᓄᐃᑦ ᑎᑎᕋᖅᑕᐅᓯᒪᓚᐅᖅᑐᑦ ᓄᓇᕘᑉ 
ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᓇᓪᓕᐅᒃᑯᒻᒫᖓᑕ ᐸᕐᓇᐅᑎᖏᑦ, ᐃᓚᒋᐊᖅᑐᑦ 469 ᐊᕐᕌᓂᓂᑦ.  
ᐃᓚᙵᕆᐊᖅᓯᒪᔪᑦ ᐱᔾᔪᑎᒋᔭᖓ ᓄᓇᖃᖅᑎᐅᔪᑦ ᑐᕌᕈᑎᖏᓐᓂᑦ ᐊᓯᔾᔨᖅᓯᓯᒪᖏᓐᓂᖏᓐᓄᑦ 
ᐊᐅᓪᓛᖅᑎᑦᑎᓗᒋᑦ ᐊᓯᖏᓐᓄᑦ ᓄᓇᓕᓐᓄᑦ. ᑕᐃᒪᓐᓂᖓᓄᑦ, ᑎᑎᖅᑲᓂᐊᕐᕕᒃᑯᑎᒍᑦ 
ᐊᐅᓚᖅᑎᑕᐅᓯᒪᔫᒐᓗᐊᑦ ᐅᑎᖃᑦᑕᑐᐃᓐᓇᖅᑐᑦ ᐊᐅᓪᓚᖅᑎᑦᑎᓯᒪᔪᒧᑦ. 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᑎᓕᐅᖅᑕᐅᔪᑦ ᖃᐅᑕᒫᖅ ᐊᓯᔾᔨᖃᑦᑕᖅᑐᖅ ᖃᓄᐃᓕᖓᓂᖓ. 
 
ᓇᓪᓕᐅᒃᑯᒻᒫᖅᓯᒪᔪᑦ ᓘᑖᓄᑦ ᐱᔨᑦᑎᕋᖅᑕᐅᓂᖕᓄᑦ 
 
ᐱᖁᔭᖕᒥᑦ, ᐊᑖᓂ 3(1), ᐃᓅᓕᓴᐃᓂᖕᒧᑦ ᒪᓕᒐᓂᑦ, ᐊᑖᓂ 3, ᓇᓪᓕᐅᒃᑯᒻᒫᓕᖕᓂᑦ ᓘᑖᓄᑦ 
ᐱᔨᑦᑎᕋᐅᑎᑕᓕᒃ ᓄᓇᕗᒻᒥᑦ. ᑕᐃᒎᓯᖓ "ᓇᓪᓕᐅᒃᑯᒻᒫᓕᑦ ᓘᒃᑖᓄᑦ ᐱᔨᑦᑎᕋᐅᑎᓄᑦ" 
ᐱᔾᔪᑎᖃᖅᑐᑦ ᐱᔨᑦᑎᕋᐅᑎᓕᒫᓄᑦ ᐊᑐᖅᑕᐅᓲᑦ ᐋᓐᓂᐊᓯᐅᑎᓕᕆᔨᓂᑦ ᐋᓐᓂᐊᓯᐅᑎᖃᕆᐊᓕᖕᓂ, 
ᐃᓚᓕᐅᑎᓯᒪᓪᓗᑎᒡᓗ ᓄᓇᕗᒻᒥᑦ ᐋᓐᓂᐊᖃᖕᓇᙱᑦᑐᓕᕆᓂᖕᒧᑦ ᓇᓪᓕᐅᒃᑯᒻᒫᖓᑕ ᐸᕐᓇᐅᑖᑕ 
ᐊᑭᖏᓐᓂᑦ ᓇᓪᓕᐅᒃᑯᒻᒫᖅᓯᒪᔪᑦ ᐃᑲᔫᑎᑦ ᓇᓂᔭᐅᔪᓐᓇᖅᑐᑦ ᐃᓅᓕᓴᐃᓂᖕᒧᑦ ᒪᓕᒐᒃᓴᖏᓐᓂᑦ. 
ᓇᓪᓕᐅᒃᑯᒻᒫᖅᓯᒪᙱᑦᑐᓂᑦ ᐱᔨᑦᑎᕋᐅᑎᓂᑦ ᐱᑕᖃᙱᑉᐸᑦ ᓄᓇᕗᒻᒥᑦ, 
ᐋᓐᓂᐊᕕᓕᐊᖅᑎᑕᐅᓯᒪᔪᑦ ᐊᓯᐊᓄᑦ ᐱᔪᓐᓇᕐᓂᖃᕐᕕᐅᔪᓄᐊᖅᑕᐅᕙᒃᐳᑦ ᓇᓪᓕᐅᒃᑯᒻᒫᖅᓯᒪᔪᓂᑦ 
ᐱᔨᑦᑎᕋᖅᑕᐅᖁᓪᓗᒋᑦ. ᓄᑖᓂᑦ ᐱᔨᑦᑎᕋᐅᑎᓂᑦ ᓴᖅᑭᑦᑐᖃᓚᐅᙱᑦᑐᖅ ᐲᖅᑕᐅᔪᖃᓚᐅᕋᓂᓗ 
ᓇᓪᓕᐅᒃᑯᒻᒫᓄᑦ ᐱᔨᑦᑎᕋᐅᑎᓂᑦ 2018/2019−ᒥᑦ. ᐋᓐᓂᐊᓯᐅᑎᓄᑦ ᐱᖁᔭᖓ 
ᐱᓕᕆᔪᓐᓇᐅᑎᖃᕆᐊᖃᖅᐳᑦ ᐋᓐᓂᐊᓯᐅᑎᑦ ᓄᓇᕗᒻᒥᑦ; ᐋᓐᓂᐊᓯᐅᑎᓂᑦ ᐱᔪᓐᓇᖅᑎᑕᐅᔾᔪᑎᒋᕚ 
ᓇᓪᓕᐅᒃᑯᒻᒫᖅᓯᒪᔪᓂᑦ ᓘᒃᑖᓄ ᐱᔨᑦᑎᕋᖅᑕᐅᖃᑦᑕᖁᓪᓗᒋᑦ ᓄᓇᕗᒻᒥᑦ. 
 
ᓘᒃᑖᑦ ᐱᓕᕆᔪᓐᓇᐅᑎᖃᕆᐊᓖᑦ ᓄᓇᕗᒻᒥᑦ. ᐱᓕᕆᕝᕕᐅᑉ ᐱᓕᕆᔨᒻᒪᕇᑦ ᐱᐅᓯᓕᕆᔨᖏᑦ, 
ᖁᕐᓗᖅᑑᒦᑦᑐᑦ, ᑎᑎᖅᑐᐃᖃᑦᑕᖅᐳᑦ ᐱᓕᕆᔪᓐᓇᐅᑎᓕᐅᖅᐸᒃᖢᑎᒡᓗ ᓄᓇᕗᒻᒥᑦ ᓘᒃᑖᓄᑦ 
ᐃᓅᓕᓴᐃᓂᖕᒧᑦ ᑎᑎᕋᕐᕕᐅᕙᒃᑐᓄᑦ ᑲᑎᒪᔨᕋᓛᖏᓐᓄᑦ.  
 
ᐅᑯᐊ ᐃᓗᐃᑦᑑᓕᖓᔪᑦ ᓇᓪᓕᐅᒃᑯᒻᒫᖅᓯᒪᔪᑦ ᒪᓕᒃᖢᑎᒃ ᓄᓇᕘᑉ ᐃᓅᓕᓴᐃᓂᖕᒧᑦ 
ᒪᓕᒐᒃᓴᖏᓐᓂᑦ. ᐱᔨᑦᑎᕋᐅᑏᑦ ᐅᑯᓇᓃᑦᑐᑦ ᓇᓪᓕᐅᒃᑯᒻᒫᖅᓯᒪᓂᕋᖅᑕᐅᕗᑦ ᐃᓅᓕᓴᖅᑕᐅᓂᒃᑯᑦ 
ᖃᐅᔨᐅᒍᓂ ᐊᒻᒪᓘᓐᓃᑦ ᐃᓅᓕᓴᖅᑕᐅᒍᓂ ᓄᓇᕗᒻᒥᑦ ᓯᓚᑖᓂᓪᓘᓐᓃᑦ.  
 

• ᐃᒃᐱᖕᓂᐊᙱᑦᑐᓕᕆᓂᖅ • ᐃᔨᓕᕆᓂᖅ 
• ᓴᒡᕕᓕᕆᓂᖅ ᑕᖃᓕᕆᓂᖕᒧᓪᓗ 

ᐱᓚᒃᑐᐃᓂᖅ 
• ᓯᐅᑎᓕᕆᓂᖅ 

• ᐅᕕᓂᓕᕆᓂᖅ • ᓴᐅᓂᓕᕆᓂᖅ 
• ᑭᓱᑐᐃᓐᓇᓕᕆᓂᖅ • ᓄᑕᕋᓕᕆᓂᖅ 
• ᐃᒡᓕᐊᓕᕆᓂᖅ • ᐱᓚᒃᑕᐅᓪᓗᑎᒃ ᐃᓛᖅᓯᓂᖅ 

(ᐱᐅᓴᐅᑎᒨᙱᑦᑐᖅ) 
• ᐱᓚᒃᑐᐃᓕᕆᓂᖅ • ᐃᓱᒪᓕᕆᓂᖅ 
• ᐃᓅᓕᓴᐅᑎᓕᕆᓂᖅ ᐃᓗᐊᓐᓂᑦ • ᑕᕐᕋᖅᑐᐃᓕᕆᓂᖅ 
• ᓂᐊᖁᓕᕆᓂᖅ • ᓇᑲᓱᓕᕆᓂᖅ/ᖁᕐᕆᕕᓕᕆᓂᖅ 
• ᓯᖓᐃᔪᓕᕆᓂ/ᓇᔾᔨᔪᓕᕆᓂᖅ  

 
ᑎᑭᑲᐃᓐᓇᖃᑦᑕᖅᑐᑦ ᖃᐅᔨᒪᔨᑕᑦ ᓘᒃᑖᑦ, ᐊᒻᒪ ᐋᓐᓂᐊᖅᓯᐅᑎᒋᔭᐅᔪᑦ ᑕᒫᓃᑦᑐᑦ, 
ᐋᖅᑭᒍᔾᔭᐅᓪᓗᑎᒃ ᑕᒪᐃᓐᓂᒃ ᐱᓕᕆᕝᕕᐅᔪᑦ ᐱᖓᓱᓂᑦ ᐊᕕᒃᑐᖅᓯᒪᕝᕕᒋᔭᖏᓐᓂᑦ ᕿᑭᖅᑕᓂ 
ᐋᓐᓂᐊᕕᐊᓗᒡᓗ, ᓇᓪᓕᐅᒃᑯᒻᒫᖅᓯᒪᔪᓂᑦ ᓘᒃᑖᓄᑦ ᐱᔨᑦᑎᕋᖅᑕᐅᕙᒃᐳᑦ ᓄᓇᕗᒻᒥᑦ.     
 
ᐅᑯᐊ ᓄᓇᕗᒻᒥᑦ ᖃᐅᔨᒪᔨᐅᑕᐅᔪᑦ ᓘᑦᑖᒃᑯᑦ ᑎᑭᓯᒪᑲᐃᓐᓇᖃᑦᑕᖅᑐᓄᑦ ᑕᑯᔭᐅᖃᑦᑕᓚᐅᖅᑐᑦ 
ᐱᓕᕆᐊᒃᓴᖏᓐᓂᑦ; ᐃᔨᓕᕆᓂᖅ, ᓴᐅᓂᓕᕆᓂᖅ, ᐃᓅᓕᓴᐅᑎᓕᕆᓂᖅ, ᓯᐅᑎᓕᕆᓂᖅ, 
ᓂᐊᖁᓕᕆᓂᖅ, ᓇᒡᒍᐊᓕᕆᓂᖅ, ᐅᕕᓂᓕᕆᓂᖅ, ᓄᑕᕋᓕᕆᓂᑦ, ᓇᔾᔨᔪᓕᕆᓂᖅ, ᐃᓱᒪᓕᕆᓂᖅ, 
ᖃᓂᓕᕆᓂᖅ ᑎᒥᒧᓪᓗ ᓈᒻᒪᒍᓐᓃᕈᑕᐅᕙᒃᑐᑦ. ᑎᑭᓚᐅᖅᐸᑦᑐᑦ ᖃᐅᔨᒪᔨᑕᐅᔪᑦ ᓘᑦᑖᓕᐊᕐᕖᑦ 
ᒪᓕᒃᑕᐅᓪᓗᑎᒃ ᑕᑯᔭᒃᓴᓕᐊᖑᔪᑦ ᓄᓇᕗᒻᒦᑦᑐᓄᑦ ᓘᑦᑖᖏᑎᒍᑦ ᐊᑐᐃᓐᓇᖃᖕᓂᖏᓪᓗ 
ᖃᐅᔨᒪᔨᑕᐅᔪᓂᑦ.    
 
ᓇᓪᓕᐅᒃᑯᒻᒫᖃᙱᑦᑐᑦ ᓘᒃᑖᓄᑦ ᐱᔨᑦᑎᕋᖅᑕᐅᓂᖕᒧᑦ 
 
ᐱᔨᑦᑎᕋᐅᑏᑦ ᑎᑎᕋᖅᓯᒪᔪᑦ, ᐱᔨᑦᑎᕋᖅᖢᑎᒡᓗ ᒪᓕᒃᖢᑎᒃ, ᐱᖁᔭᒥᑦ ᒪᓕᒋᐊᓕᖕᓂᓪᓗ, 
ᐋᓐᓂᐊᕕᖕᒥᑦ ᓇᓪᓕᐊᒃᑯᒻᒫ ᐋᓐᓂᐊᖃᖕᓇᙱᑦᑐᓕᕆᔨᒃᑯᓪᓗ ᐃᓄᓕᕆᔨᒃᑯᓪᓗ 
ᐱᔨᑦᑎᕋᖅᑕᐅᓂᖏᓐᓄᑦ ᐱᖁᔭᑦ ᒪᓕᒋᐊᓕᓪᓗ, ᓇᓪᓕᐅᒃᑯᒻᒫᖅᓯᒪᕗᑦ.   
 
ᐊᓯᓕᒫᖏᑦ ᐱᔨᑦᑎᕋᐅᑏᑦ, ᓘᒃᑖᓄᓪᓗ ᐱᔨᑦᑎᕋᐅᑏᑦ ᐃᓅᓕᓴᕆᐊᖃᙱᑦᑐᑦ, ᐃᓱᒪᒋᔭᐅᕗᑦ 
ᓇᓪᓕᐅᒃᑯᒻᒫᖅᓯᒪᓇᑎᒃ. ᐱᔨᑦᑎᕋᖅᑕᐅᓯᒪᔪᑦ ᐃᖅᑲᓇᐃᔭᖅᑎᑦᓄ ᐊᑦᑕᖕᓇᖅᑕᐃᓕᒪᓂᖕᒧᑦ 
ᓇᓪᓕᐅᒃᑯᒻᒫᓄᓪᓗ ᖃᐅᔨᓴᖅᑎᑦ ᐊᓯᖏᓪᓗ ᒐᕙᒪᑐᖃᖅᑯᓐᓂᑦ ᓄᓇᕘᓪᓘᓐᓃᑦ ᒪᓕᒐᒃᓴᖏᓐᓂᑦ 
ᓇᓪᓕᐅᒃᑯᒻᒫᖅᓯᒪᙱᓚᑦ ᐊᑖᓂ ᓄᓇᕗᒻᒥᑦ ᐋᓐᓂᐊᖃᖅᑕᐃᓕᒪᓂᖕᒧᑦ ᓇᓪᓕᐅᒃᑯᒻᒫᓄᑦ 
ᐸᕐᓇᐅᑎᑦ.  
 
ᓇᓪᓕᐅᒃᑯᒫᖃᖅᑎᑕᐅᓲᑦ ᑲᓇᑕᒥᑦ (ᓄᓇᕗᑦ ᓯᓚᑖᓂ) 
 
ᑖᓐᓇ ᐱᖁᔭᖅ, ᐊᑖᓂ 4(2), ᑎᑎᕋᖅᓯᒪᕗᖅ ᐃᑲᔫᑎᑦ ᐊᑭᓕᖅᑕᔪᓐᓇᖅᑐᑦ ᓇᓪᓕᐊᒃᑯᒻᒫᖃᖅᐸᑦ 
ᐃᓅᓕᓴᖅᑕᐅᓂᖕᒧᑦ ᐱᔨᑦᑎᕋᐅᑎᓄᑦ ᓄᓇᕘᑉ ᓯᓚᑖᓂ, ᑲᓇᑕᐅᑉ ᐃᓗᐊᓃᓪᓗᓂ ᓱᓕ. 
 
ᓄᓇᕗᑦ ᓘᒃᑖᓂ ᐊᑭᓕᒐᒃᓴᓕᐅᖃᑦᑕᖕᓂᖕᒧᑦ ᐊᖏᕈᑎᓖᑦ ᑕᒪᐃᓐᓂᓕᒫᖅ ᐊᕕᒃᑐᖅᓯᒪᔪᓂᑦ 
ᐅᑭᐅᖅᑕᖅᑐᒥᓪᓗ (ᑭᓯᐊᓂ ᑯᐃᐸᒃ, ᓘᒃᑖᑦ ᐊᑭᓕᒐᒃᓴᓕᐅᖅᐸᒃᖢᑎᒡᓗ ᐱᔨᑦᑎᕋᖅᑕᒥᓄᑦ). ᑖᒃᑯᐊ 

ᐊᖏᕈᑏᑦ ᐊᑭᓕᐅᑕᐅᕙᒃᐳᑦ ᓇᓪᓕᐅᒃᑯᒻᒫᖅᓯᒪᔪᓄᑦ ᐱᔨᑦᑎᕋᐅᑎᓄᑦ ᐱᔪᓐᓇᖅᑐᓄᑦ 
ᓄᓇᕗᒻᒥᐅᓄᑦ ᓇᓪᓕᐅᒃᑯᒻᒫᖃᖅᑐᑦ ᓄᓇᕘᑉ ᓯᓚᑖᓄᑦ. 
 
2018/2019−ᒥᑦ ᐊᑭᓖᔪᖃᓚᐅᖅᑐᖅ $9.9 ᒥᓕᐊᓐ ᓘᒃᑖᓄᑦ ᓄᓇᕗᑦ ᓯᓚᑖᓄᑦ. 
 
ᓇᓪᓕᐅᒃᑯᒫᖃᖅᑎᑕᐅᓲᑦ ᑲᓇᑕᐅᑉ ᓯᓚᑖᓂ  

 
ᑖᓐᓇ ᐋᓐᓂᐊᓯᐅᑎᓕᕆᓂᖕᒧᑦ ᐱᖁᔭᖅ, ᐊᑖᓂ 4(3), ᑎᑎᕋᖅᓯᒪᕗᖅ ᐃᑲᔫᑎᑦ 
ᐊᑭᓕᖅᑕᔪᓐᓇᖅᑐᑦ ᓇᓪᓕᐊᒃᑯᒻᒫᖃᖅᐸᑦ ᐃᓅᓕᓴᖅᑕᐅᓂᖕᒧᑦ ᑲᓇᑕᐅᑉ ᓯᓚᑖᓂᑦ. ᓄᓇᕗᒻᒥᐅᑦ 
ᖃᓂᒻᒪᒃᑳᖓᑕ ᐋᓐᓂᐊᕕᓕᐊᕆᐊᖃᖅᖢᑎᒡᓗ ᐊᐅᓪᓚᖅᓯᒪᓗᓂ ᕿᑲᐅᔭᕆᐊᕐᓗᓂ 
ᐃᖅᑲᓇᐃᔮᒥᓄᓪᓘᓐᓃᑦ, ᓇᓪᓕᐅᒃᑯᒻᒫᖅᓯᒪᔪᑦ ᓘᒃᑖᓄᑦ ᐱᔨᑦᑎᕋᖅᑕᐅᓂᖕᒧᑦ ᐊᑭᓕᖅᑕᐅᕙᒃᐳᑦ 
ᐊᔾᔨᑐᐃᓐᓇᖓᑎᑐᑦ ᐱᔨᑦᑎᕋᐅᑎᑐᑦ ᓄᓇᕗᒻᒥᐅᑎᑐᑦ. 
 
2018/2019−ᒥᑦ, $262.14−ᓂᑦ ᐊᑭᓖᔪᖃᓚᐅᖅᑐᖅ ᓘᒃᑕᓄᑦ ᐱᔨᑦᑎᕋᖅᑕᐅᓂᖕᒧᑦ ᑲᓇᑕᐅᑉ 
ᓯᓚᑖᓂᑦ. 
 
2018/2019−ᒥᑦ, ᐋᓐᓂᐊᕕᓕᐊᖅᑎᑕᐅᔪᖃᓚᐅᙱᑦᑐᖅ ᑲᓇᑕᐅᑉ ᓯᓚᑖᓄᑦ. 

